
Зьяўленьне ў Крамлі новага прэзыдэнта Расеі, візыт 
першага намесьніка ўкраінскага прэм’ера Аляксандра 
Турчынава, адмена «залатой акцыі» і першы тэлемост 
Менск–Ватыкан – падзеі, якія ў рознай ступені могуць 
паўплываць на сытуацыю ў Беларусі ўжо ў 
найбліжэйшыя месяцы.

Мяркуючы па паводзінах дзяржаўных СМІ Беларусі 
і нешматлікіх камэнтарах афіцыйных асобаў, абраньне 
Дзьмітрыя Мядзьведзева прэзыдэнтам Расеі было 
сустрэтае без братэрскага захапленьня. Пасьля словаў 
Пуціна пра тое, што новы прэзыдэнт меў непасрэднае 
дачыненьне да распрацоўкі расейскай палітыкі ў СНД, 
у Менску яшчэ больш стала відавочна, што беларускай 
частцы віртуальнай саюзнай дзяржавы ніякага 
камфорту ад ужо былога старшыні савету дырэктараў 
«Газпраму» чакаць ня варта. 

Многія аглядальнікі схіляюцца да думкі, што пры 
прэзыдэнце Мядзьведзеве адносіны зь Беларусьсю 
будуць будавацца, як і будаваліся да таго. Праўда, 
адзначаюць яны, у Пуціна і Лукашэнкі яўна склаліся 
неадназначныя асабістыя адносіны. Не сакрэт, што 
вялікіх сымпатыяў адно да аднога яны ня маюць. Але, 
зважаючы на вырашэньне апошняга энэргетычнага 
канфлікту праз вылучэньне Беларусі буйнога 
расейскага крэдыту, такая палітыка будзе працягвацца. 
Цяперашняя Беларусь усё ж такі ня можа існаваць з сусьветнымі коштамі на 
энэрганосьбіты. Ёй патрэбнае пэўнае субсыдыяваньне. Гэта значыць, што Беларусь 
паступова будзе залазіць у расейскія пазыкі. А гэта ўжо будзе іншае становішча, і тут ужо 
асабліва наравістаму Лукашэнку будзе вельмі цяжка франдзіраваць.

Паводле словаў Мядзьведзева, ягоным першым замежным прэзыдэнцкім візытам будзе 
адна з краінаў СНД. Беларускія СМІ старанна паведамілі, што, павіншаваўшы Мядзьведзева 
з абраньнем прэзыдэнтам РФ, Лукашэнка афіцыйна запрасіў яго наведаць Беларусь, і гэтае 
запрашэньне было прынятае. Аднак некаторыя крыніцы лічаць, што першай краінай СНД, 
куды прыедзе прэзыдэнт Мядзьведзеў, можа быць Казахстан ці Туркмэністан. 

Калі Мядзьведзеў абярэ не Беларусь першай краінай для свайго візыту, то для пэўнай часткі 
беларускай намэнклятуры і бізнэсу, якія моцна стаміліся ад дыктатара, гэта можа стаць 
сыгналам рэальнай надзеі. І сыгналам вялікай трывогі для самога Лукашэнкі. 

Варта адзначыць, што літаральна празь дзень пасьля абраньня Мядзьведзева прэзыдэнт 
Беларусі адмяніў інстытут адмысловага права («залатая акцыя») дзяржавы на ўдзел 

у кіраваньні гаспадарчымі суб’ектамі. Афіцыйна галоўнай прычынай адмовы ад «залатой 
акцыі» назвалі садзейнічаньне «стварэньню спрыяльных умоваў для прыцягненьня прамых 
замежных інвэстыцыяў у рэальны сэктар эканомікі Беларусі і дасягненьню ў 2008 годзе 
прагнозных парамэтраў эканамічнага росту, а таксама павышэньню рэйтынгу Беларусі на 
міжнародным узроўні і абароне правоў інвэстараў на рынку каштоўных папераў». 
У беларускай апазыцыі лічаць, што гэтае рашэньне Лукашэнка вымушаны быў прыняць пад 
ціскам Крамля, які лябіруе інтарэсы буйнога расейскага капіталу.

Інстытут «залатой акцыі» існаваў у Беларусі з 1997 году. У 2004 годзе былі пашыраныя 
ўмовы для яе выкарыстаньня і паўнамоцтвы дзяржаўных органаў. У 2006 годзе было 
вырашана не ўжываць «залатую акцыю» ў дачыненьні да банкаў. Дарэчы, сёньня вельмі 
заўважная актыўнасьць у Беларусі расейскіх банкаў.

Вялікае значэньне ў Менску і Кіеве надавалі прыезду 29 лютага першага віцэ-прэм’ера 
ўкраінскага ўраду Аляксандра Турчынава. Нагодай візыту сталася паседжаньне 
міждзяржаўнай беларуска-ўкраінскай камісіі па гандлёва-эканамічным супрацоўніцтве. Зь 
беларускім калегам Уладзімерам Сямашкам ён абмяркоўваў самы шырокі спэктар 
пытаньняў і праблемаў двухбаковых адносінаў. Турчынава прыняў прэм’ер-міністар 
Сідорскі. 

Паводле афіцыйнай інфармацыі, бакі дамовіліся наконт сустрэчы ў сакавіку-красавіку 
кіраўнікоў дзяржаваў Беларусі і Ўкраіны. І не дамовіліся наконт цаны на ўкраінскую 
электраэнэргію для Беларусі. Чакаецца, што абвешчаная сустрэча двух прэм’ераў можа 
вырашыць ня толькі, да прыкладу, праблему так званага ўкраінскага доўгу, што засталася 
ў спадчыну з савецкіх часоў. Ня выключана, што абодва прэм’еры абмяркуюць і варыянты 
супрацоўніцтва ў такой галіне, як транзыт з Усходу на Захад.

Паводле неафіцыйнай інфармацыі, Лукашэнка вельмі хоча атрымаць запрашэньне на 
энэргетычны саміт, які павінен адбыцца 23 траўня ў рэзыдэнцыі прэзыдэнта Юшчанкі 
ў Івана-Франкоўску. Але, мабыць, унутрыпалітычныя баталіі паміж урадам і прэзыдэнтам ва 
Ўкраіне пэўным чынам замінаюць намерам Лукашэнкі патрапіць на гэты важны форум.

Першага сакавіка Менск і Ватыкан былі злучаныя тэлемостам пад назвай "Эўропа 
і Амэрыка разам для пабудовы цывілізацыі любові". Паводле словаў арцыбіскупа Рымска-
каталіцкай царквы ў Беларусі Тадэвуша Кандрусевіча, тэлемост будзе мець вялікае 
значэньне для беларускіх каталікоў і для папулярызацыі Беларусі ва ўсім сьвеце. 

"Такая віртуальная малітоўная сустрэча – вельмі радасная і важная падзея для беларускай 
моладзі, бо яны маліліся разам з Папам і са сваімі аднагодкамі з розных куткоў сьвету. Гэта 
значная падзея для нашага касьцёлу і ўсёй Беларусі, бо яна грае вялікую ролю 
і ў папулярызацыі нашай краіны", – сказаў Тадэвуш Кандрусевіч. 

Варта адзначыць, што пасьля вяртаньня арцыбіскупа Кандрусевіча з Масквы ў Менск стаў 
назірацца пэўны рост аўтарытэту каталіцкай царквы сярод беларускіх грамадзянаў. Гэта 
прадэманстравала і жалобная цырымонія ў Чырвоным касьцёле ў Менску, дзе адпявалі 
жонку рэпрэсаванага экс-кандыдата ў прэзыдэнты Аляксандра Казуліна. У касьцёл 
прыйшло шмат вернікаў розных канфэсіяў і няверуючых, што стала мабілізуючым 
фактарам розных сацыяльных групаў.

АФIЦЫЙНA

Канстытуцыйны суд не 
прыслухаўся да вернікаў 

Канстытуцыйны суд Беларусі ня 
будзе разглядаць прапановы зьменаў 
у рэлігійным заканадаўстве краіны, 
пад якімі падпісаліся больш за 50 
тысячаў беларусаў.

Такі адказ Канстытуцыйны суд накіраваў 
у адміністрацыю пратэстанцкай царквы 
„Новае жыцьцё”. 

У адказе суду падкрэсьлена, што 
грамадзяне ня могуць уносіць прапановы 
ў Канстытуцыйны суд. Гэта можа зрабіць 
дзяржаўны орган, урад альбо прэзыдэнт. 
У адказе вернікам прапаноўваецца 
зьвярнуцца да ўраду ці прэзыдэнта з 
просьбаю выступіць з такой ініцыятывай.

КДБ распрацуе закон аб 
выезьдзе з краіны 

Да сярэдзіны 2008 году ў Беларусі 
будзе распрацаваны законапраект аб 
парадку выезду зь Беларусі і ўезду 
ў краіну.

Выданьне „Ежедневнік” паведамляе, што 
распрацоўваць законапраект будуць КДБ, 
Міністэрствы ўнутраных і замежных спраў, 
Дзяржаўны памежны камітэт. 

Неабходнасьць распрацоўкі дакумэнту 
патлумачана прыняцьцём шматлікіх 
зьменаў у заканадаўчыя акты, якія 
датычаць выезду і ўезду грамадзян, 
у прыватнасьці, адмена пячаткі аб 
выезьдзе ва ўсе краіны сьвету, а таксама 
стварэньне сьпісу грамадзян, якім 
забаронены выезд за мяжу.

ПАЛIТЫКА

“Беларускі тыдзень” 
у Страсбурзе 

Ад 10 да 13 сакавіка ў Страсбурзе пад 
назвай „Беларускі тыдзень” 
пройдуць мерапрыемствы ў гонар 
90-х угодкаў Беларускай Народнай 
Рэспублікі.

Сярод гасьцей „Беларускага тыдня” будзе 
старшыня Эўрапарлямэнту Ганс-Герт 
Потэрынг, галава фракцыі Эўрапейскай 
народнай партыі Джозэф Доўг і старшыня 
Камітэту па зьнешніх сувязях Яцэк 
Сарыюш-Вольскі.

Ладзіць мерапрыемства дапамагае офіс 
„За дэмакратычную Беларусь” у Брусэлі. 

Вольга Стужынская: На сьвяткаваньне 
"Тыдня" запрошаны прадстаўнікі 
палітычных партыяў зь Беларусі, 
прадстаўнікі НДА, такія як А. Мілінкевіч, 
Л. Баршчэўскі, Ж. Літвіна, В. Вячорка, 
С. Шушкевіч. Прыедзе таксама прэзыдэнт 
БНР І. Сурвілла. У праграме заплянаваны 
паказ фільму Ю. Хашчавацкага "Плошча", 
выстава А. Марачкіна і Р. Сітніца, 
а таксама фотавыстава І. Крашэўскага й 
А. Тухліньскага.

Цягам „Беларускага тыдня” будзе 
закранацца таксама пытаньне зьніжэньня 
кошту шэнгенскіх візаў для беларусаў. 

"Беларускі тыдзень” арганізуе й фінансуе 
найбуйнейшая ў Эўрапарлямэнце 
фракцыя эўрапейскіх дэмакратаў.

АПАЗЫЦЫЯ

Удава А. Сахарава падтрымала 
А. Казуліна 

Вядучыя расейскія грамадзкія 
дзеячы падпісалі лісты ў падтрымку 
намінацыі Аляксандра Казуліна на 
прэмію Андрэя Сахарава, якую 
штогод уручае Эўрапейскі 
парлямэнт. Сярод падпісантаў ёсьць 
Алена Бонэр, удава акадэміка Андрэя 
Сахарава, старшыня фонду імя 
Сахарава. 

Дочкі Аляксандра Казуліна Вольга й Юлія 
напісалі ліст Алене Бонэр, у якім выказалі 
падзяку за падтрымку іх сям’і ў цяжкі 
момант.

ГРАМАДЗТВА

Прэзыдэнцкі ўказ № 760 
выклікае беспрацоўе 

Напрыканцы лютага на 
Берасьцейшчыне толькі 2058 
індывідуальных прадпрымальнікаў 
зарэгістраваліся ў форме прыватных 
унітарных прадпрыемстваў на 
льготных умовах. Гэта каля 20% ад 
агульнай колькасьці 
прадпрымальнікаў, якія мелі 
наёмных работнікаў.

Гэта ўладальнікі маршрутных таксовак, 
кампутарных салёнаў, цырульняў, 
рамонтных майстэрняў і невялічкіх 
гандлёвых крамаў. Як паведамляе газэта 
“Вячэрні Брэст”, лічба беспрацоўных па 
вобласьці ў выніку рэалізацыі ўказу № 760 
падвысілася да ўзроўню 18–20 тыс, што 
можна параўнаць з колькасьцю шасьці 
працоўных калектываў аднаго 
з найбуйнейшых мясцовых 
прадпрыемстваў тыпу “Газапарат”.

ЭКАНОМIКА

Падаражэла малако й мяса 

Чарговы рост цэнаў на харчовыя 
прадукты. Напрыканцы лютага 
павялічыліся закупачныя цэны на 
малако (да 10%) і мяса (5%).

У Міністэрстве эканомікі супакойваюць 
і кажуць, што спажыўцы рэзкага 
павелічэньня коштаў не адчуюць. 
Адпускныя цэны будуць павялічвацца 
паступова на 1,5–2% у месяц. 

У міністэрстве кажуць, што цэны 
павялічаныя ў сувязі з ростам цэнаў на 

ўгнаеньні, паліва й тэхніку. Рост цэнаў 
дапаможа заашчадзіць цягам году 
прыблізна 310 мільярдаў беларускіх 
рублёў. У сваю чаргу дэфіцыт сродкаў, 
прызначаных на вытворчасьць прадуктаў 
харчаваньня, складае больш за 1 трыльён 
рублёў.

КУЛЬТУРА

Фэстываль „Адзін сьвет-2008” у 
Горадні 

На гэтым тыдні ў Горадні пачнецца 
фэстываль дакумэнтальнага кіно 
„Адзін сьвет-2008”.

Гарадзенскі Рух „За свабоду” запрашае 
5 сакавіка на ўрачыстае адкрыцьцё 
мерапрыемства. 

Фэстываль „Адзін сьвет” зьяўляецца адным 
зь вядучых фэстываляў у сьвеце, 
прысьвечаных праблеме правоў чалавека. 
Фэстываль праводзіцца чэскай 
арганізацыяй „People in Need”. 

У Беларусі сёлета фэстываль пройдзе 
ўпершыню. Адначасова адкрыцьцё 
фэстывалю пачнецца ў Брусэлі, 
Бухарэсьце, Любліне, Мадрыдзе, Парыжы 
ды іншых гарадах сьвету. 

Гарадзенцы змогуць паглядзець 
найлепшыя дакумэнтальныя стужкі, між 
іншым, „Свабодная Куба”, „Тыбэт: 
страчаныя людзі”, „Косава 1999”. Усе 
фільмы перакладзеныя на беларускую 
мову.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

